“Мы разам калісь над вясновым Дняпром юнацкую песцілі песню…”
Алесь Жаўрук

(19.08.1910 – 23.08.1942)

Аляксандр Сцяпанавіч Жаўрук нарадзіўся 19 жніўня 1910 года у горадзе Сянно. Аднак дзяцінства і юнацтва, ягонае станаўленне як асобы і паэта адбылося менавіта ў Рагачове, што адзначаюць ва ўспамінах ягоныя родныя, сябры, і, зразумела, у першую чаргу сам паэт.

Калі будучы пісьменнік толькі-толькі пачынаў асэнсоўваць сябе і ўспрымаць як нешта непаўторнае (як і ўсе людзі), сям’я пераехала ў слынны горад над Дняпром. Бацькі ягоныя атрымалі ад гарсавета надзел зямлі, на якой збіраліся будаваць вялікі сямейны дом – бо і сама сям’я была вялікай, ды і надакучыла здымаць прыватную кватэру (каму ахвота пускаць да сябе такі кагал). Аднак бацька Шуркі (так звалі ўсе малодшага Сінічкіна) бухгалтар рагачоўскога казначэйства, раптоўна ў 1922 годзе памірае ад тыфу. Маці засталася адна з трыма дзецьмі, а хутка, амаль адразу пасля смерці мужа, нарадзілася і чацвёртае. Усяго ў Алеся было тры сястры. Таму маці, звычайнай акушэрцы, давялося адмовіцца ад мары аб вялікім доме для ўсёй сям’і, і агораць сціплую хатку, палову якой займала велізарная печ:


Хатка стаяла на пагорку, і ранняй вясной, калі яшчэ на дрэвах не было лісця, Шура і я залазілі на гонтавы дах, адкуль віднелася на ўсходзе агромністае разводдзе Дняпра, а на захадзе меншае, але таксама ўражальнае для дзіцячых вачэй – Друці. І мы, тулячыся да коміна, адчувалі сябе такімі слабымі і маленькімі перад гэтымі магутнымі праявамі прыроднай стыхіі. Пазней, у маі, калі зацвіталі сады, а Рагачоў імі славіўся і славіцца, то з нашага назіральнага пункту здавалася, што горад спакваля спускаецца ў белапенны разліў квецені. Гэта прыдняпроўскае хараство потым адчулася ў шмат якіх радках Жаўрука і нават у самой назве яго лепшай кнігі вершаў «Дняпро выходзіць з барагоў». 


Менавіта прыгажосць роднага краю і абудзіла ў душы Шуркі Сінічкіна паэта Алеся Жаўрука. Ён рана ўсвядоміў свой талент, і прыклаў усе намаганні, каб усебакова раскрыць яго. Так, ён пачынае пісаць для школьнай сценгазеты, выдае рукапісны часопіс з вершамі, кароткімі апавяданнямі, замалёўкамі і падзеямі з жыцця класа ці мястэчка, аздоблены ўласнымі малюнкамі. Разам з А.Зарыцкім робіць гумарыстычную газету «Смех і слёзы», якую вывешвалі ў класе. У 1926 годзе, будучы вучнем восьмага класа, друкуе ўласныя вершы ў Бабруйскай акруговай газеце «Камуніст» і літаратурным дадатку да яе “Вясна”, у абласной газеце «Магілёўскі селянін». За кароткі час ён становіцца вядучым рагачоўскім паэтам, нездарма атрымлівае ганаровую мянушку Пушкін. Ды і сам Шурка (так яго і працягваюць называць сябры, бо імя ж у яго і вялікага рускага паэта адно) клапоціцца аб сваім, як зараз сказалі б, іміджы. Ён уласнымі рукамі вышыў палатняную сарочку, у якой выступаў на паэтычных вечарах (згадаем жоўтую робу Маякоўскага) і нават сфатаграфаваўся для памяці. Ён марыў набыць яшчэ вялікі пісьменніцкі стол, як у Льва Талстога.

Ды і талент свой ён адчуваў непасрэдна. Ці не з той хвіліны, калі глядзеў на паводку, узнікла ягоная грандыёзная ідэя выдаць тры зборнікі вершаў. Першы назваць зусім проста і будзённа – «Ручаіны», другі – «Дняпро выходзіць з берагоў», трэці – «Вялікі альбо ціхі...». Першыя два выйшлі ў свет адпаведна ў 1936 і 1938 гадах. Трэці... Трэцяга не было, бо пачалася вайна. Алесь Жаўрук з першых дзён на фронце, трапіў у акружэнне, выйшаў да сваіх, і зноў ваяваў, але быў смяротна паранены 23 жніўня 1942 года ў баях за абарону Сталінграда.

Раніцай таго трагічнага дня ён атрымаў ліст ад жонкі, у якім тая паведамляе аб нараджэнні сына. Узрушаны шчаслівы бацька паспеў адказаць сваёй Лідзе і выказаць словы ўдзячнасці: «Ну, дзякую табе, вялікі дзякуй табе за сына. Толькі атрымаў твой ліст, прачытаў яго некалькі разоў. Вось радасць якая, што ўсё абышлося добра. Даражэнькая мая, глядзі беражы цяпер сыночка. Ён мне, як і ты, даражэй за ўсіх на свеце, як бы я хацеў зараз быць разам з вамі, расцалаваць вас!.. »  

Родны свой Рагачоў А. Жаўрук будзе згадваць заўсёды. І ў часы радасці, калі ён стане студэнтам толькі што створанага ў адказ на ініцыятыву першага з’езда пісьменнікаў СССР Маскоўскага інстытута гісторыі, філасофіі і літаратуры (МІФЛІ), пры найменшай нагодзе будзе прыязджаць на маленькую радзіму (спачатку сам, а потым і з жонкай, таксама студэнткай гэтай ВНУ), і ў хвіліну гора (калі ў чэрвені 1940 года памерла іх маленькая дачушка, лячыць душу яны паехалі ў Рагачоў, і хвалі Дняпра моцна пасадзейнічалі ў гэтым).

Любае мястэчка будзе адвечнай крыніцай натхнення для паэта, як і рэчка domova Дняпро. Так, у праграмным вершы «Дняпро выходзіць з берагоў» вясновая паводка сімвалізуе абуджэнне юнацкіх сіл як самога паэта, так і ўсёй краіны, калі так верыцца ў святую будучыню і не менш карункава-вясёлкавае каханне, бо ўсё будучае жыццё звязана менавіта з ёю:

У добры час

Крамяна-звонкай

Сакавіковай раніцой,

Узняўшы бурных хваль гамонку,

Зламаўшы мост лядзяны свой,

Сабраўшы з гор і просек чорных

Ваду затопленых снягоў,

Кіпучы,

шумны,

непакорны

Дняпро выходзіць з берагоў.

Як мора цэлае,

праз грэблі

Да самых сосен на гары

Гуляюць пругкіх валаў грэбні

І круцяць шумныя віры.

Маладосць імкне насустрач сонцу, таму лёгкі бег яе маладога чаўнака, што не баіцца ні хваль, ні сівернага ветру.

Аб усім гэтым надзвычай глыбока, пераканаўча і маляўніча будзе сказана-увасоблена ў славутым «Рагачоўскім сшытку», восем раздзелаў якога замкнуты кальцавой будовай, бо і ў першым, і ў апошнім услаўляецца горад маленства. Ён у нечым для юнага паэта, перад якім адкрываюцца і жыццёвыя і творчыя сцежкі-дарожкі, нагадвае буслінае гняздо, з якога так хочацца выляцець, бо, здаецца, што перашкаджаюць падрослым крылам разгарнуцца цесныя сцены. А так хочацца на прастор, да сінявы нябеснай, да сонца, да зор. Невыпадкава юнак-падлетак (пудлетак на Палессі – гэта маленькае птушаня, якое толькі вучыцца лятаць) з маладой бравадай усклікае – Не сумуй па госцю, Мой зялёны, Мой птушыны горад Рагачоў. Калі працягваць птушыныя асацыяцыі (што зробіш, у паэта прозвішча адпаведнае), то сам Жаўрук называе паэзію Салаўіным цяжкім рамяством, а сябе заўзятым галубятнікам і вясёлым на зямлі паэтам. Яго кліча будучыня, ён упэўнены ў неабходнасці вандраванняў: 

Ціхім ранкам у прасцяг далёкі 

Я прайду, задумны й малады.

І аднойчы вечарам лагодным

У гасцях у дальніх землякоў

Раскажу я з гонарам

пра родны

Свой зялёны горад Рагачоў.

Гісторыю краіны можна вывучыць праз гісторыю слаўнага мястэчка. Вось чаму ён згадвае, як прыйшла рэвалюцыя і новае жыццё, Як на нашай вуліцы зялёнай Сам Сямён Міхайлавіч Будзёны У Дняпры каня свайго паіў. Пра мінулыя баі нагадвае і магіла камісара Цымермана. Менавіта тады з’явіліся ягоныя крылатыя радкі:

Мы нядарма, шчуплыя, хадзілі

З карабінамі цяжкімі ў бой –

Здабывалі слаўную Радзіму

Маладой

Гарачаю крывёй.

І на фоне чырвоных сцягоў рэвалюцыі так ярка блішчыць пад колер апельсінаў Хустка бесарабская твая. Маленькая радзіма заўсёды з табою:

Засталося пакланіцца клёнам

Ды ўскінуць куртку на плячо.

Не сумуй па госцю,

Мой зялёны,

Тройчы слаўны горад Рагачоў.

Пра спатканні гэткія

і ў далях

Успамін не хутка растае.

На любым карэльскім перавале

Буду славіць яблыкі твае.

Пра падзеі рэвалюцыі і грамадзянскай вайны А. Жаўрук будзе пісаць у вершах і паэмах «Чапаеў», «Песня пра дукорскіх партызан», «Шаснаццаць крокаў да заставы». Пра вайну ў іспаніі распавядзе ў Гвадарамскай аповесці «Крывёю сэрца», эпіграфам да якой стаўся славуты рэфрэн з песні М. Святлова Гренада, Гренада, Гренада моя. Шмат вершаў і песень прысвяціў каханай і самому вялікаму пачуццю. Вось як хораша ён піша пра гэта ў вершы «Сланечнік»:

У лёце гэтых дзён бясконцым,

Пад гэтым небам маладым

Твой лёс маім быць ясным сонцам,

А мой – сланечнікам тваім.

Куды ні пойдзеш, ні павернеш –

Я ўслед вярнуся за табой,

Як той сланечнік сонцу верны,

Сваёй кудравай галавой.

Вершы ў 1941 і 1942 гадах палітрук Аляксандр Сінічкін пісаў у асноўным на рускай мове. Гэта было невыпадкова. Акрамя зразумелых прычын, што тычацца мажлівасці друкавання, рускае слова ніколі не было чужым для паэта. Ён жа вучыўся ў Маскоўскім інстытуце, з дзяцінства любіў рускую паэзію (два вершы прысвяціў А. Пушкіну, чытаў творы С. Ясеніна па памяці), спрабаваў сам пісаць у студэнцкія гады па-руску, як згадвала яго жонка Лідзія Сінічкіна, ураджэнка Падмаскоўя. Яна захавала і адзін з вершаў паэта пра тое, як малады хлопец закахаўся ў таямнічую незнаёмку: В голубых и зеленых молниях, возникая на всех углах, нарушая предместий безмолвие, пролетал мой трамвай в огнях... 
 Лірычная спадчына А. Жаўрука з «Франтавога блакнота» ў цэлым традыцыйная. У вершах «Алёнка», «Стихи о мести», «Комсомолец Михаил Бахтин», «Святая месть» адлюстраваны зверствы ворага над дзецьмі і сцэны святой помсты захопнікам.

Лірычнасцю вылучаецца верш «Ружа», які ці не адзін напісаны на роднай мове:

	А ці міг, ці век – не знаў ніхто там,

Колькі моўчкі праляжалі мы

На краі сыпучага сумёта

Пасярод марознае зімы.

Толькі раптам лютаўская сцюжа

Адступіла быццам, адлягла.

Чую і не веру сам я – «Ружа»,

«Ой, расцвіла ружа, расцвіла...»
Азірнуўся: ціха ў задуменні

Сам сабе спявае зампаліт.

Слухаем. І нікне поўнач ценем,

Іншыя ўстаюць хлапцам палі.

Случчына каму, каму ў песні

Амсціслаўшчына яго ўстае,

Мне ж – рачэнскі край, маё Палессе,

Вербы, вочы ясныя твае.


	І ўзбек, сусед мой, вочы жмурыць

(Што ён прыгадаў у той цішы?),

Слухаў, слухаў і ўсміхнуўся: «Ружа.

Ружа, – зноў ён паўтарыў, – якшы».

І да самае атакі потым

Больш не думалі аб сцюжы мы

На краі сыпучага сумёта

Пасярод марознае зімы.

Так заўжды хвілінамі цяжкімі

Саграваеш ты, Радзіма, нас,

Зор сваіх святлом, вялікім імем,

Шчыраю парадай у добры час!

Вестачкай паштоўкі нечаканай,

Пачкам папярос, здалёк прысланым,

Песняю сардэчнаю сваёй,

Проста думкай аб табе адной.




Разам са сваім сябрам-аднакурснікам Андрэем Ушаковым Алесь Жаўрук напісаў шэраг паэм для дзяцей («Пра майго таварыша», «Пра слаўных папанінцаў нашага дзетсада», «Пра майго катка»). Вялікая дарога ў будучыню адкрывалася перад маладым паэтам. Вайна і заўчасная смерць унеслі свае карэктывы. Аднак і створанае маладым паэтам застанецца ў скарбонцы роднай літаратуры.

